 «Удора» муниципальнöй районлöн администрацияса велöдан веськöдланін

«Глотово шöр школа» челядьöс велöдан муниципальнöй учреждение

В.И.Лыткинлöн 120 вося юбилейлы сиöм 
велöдчысьяслöн сочинение конкурс
Илля Вась кывбуръясын
вогöгöрся кад серпасалöм
сочинение
Уджсö вöчысь: 

Ульянова Нина, 

Глотовоса шöр школаын 

8-öд класса велöдчысь

Веськöдлысь:

Политова Анна Александровна, 

Глотовоса шöр школаын 

коми кыв да литература велöдысь.

Глотово сикт

2014 во
Сочинение
Илля Вась кывбуръясын вогöгöрся кад серпасалöм
Кöсъя ме сьыланкыв тэчны
Асъя шондi югöрсьыс мичаöс,

Тувсов шоныд лун тöвсьыс небыдöс,

Гожся дзирыд шондiсьы чорыдöс,-

Мичасьыс мичаöс, гажасьыс гажаöс…
В.И.Лыткин
Ме ола да велöдча Глотово Слöбöдаса школаын. Школаса öшиньяс пыр тыдалöны мича ыджыд пуяс, ньöжйö шуньгысь Мозын ю, паськыд видзьяс, козъя вöр да помтöм-дортöм енэж . Урок дырйи тшöкыда видзöдлывла ывлаö, нимкодяся тайö серпасöн, вочасöн вежласьысь арся, тöвся, тувсовъя, гожся картинаöн. Овлывлö, мый ас кежысь весиг сёрнитлывла ывлакöд. А вöр-ваыс оз сулав чöла, сiйö вочавидзö меным…

2015-öд воын став Коми республика пасьта кутасны пасйыны нималана гижысь, туялысь, фольклорист – Василий Ильич Лыткинлысь – сё кызь вося юбилей. Быд юбилей – тайö аслыспöлöс тшупöд, кад, кор позьö вöчны кывкöртöдъяс да шуны аттьöалана кывъяс…

Ас олöм чöжнас Илля Вась йöзöдіс некымын кывбур чукöр. Уна кывбур сійö сиис и вöр-ва темалы. Поэтлысь кывбуръяс лыддигöн гöгöрвои: вöлöмкö, волысь быд кадсö радейта ог сöмын ме, но и Василий Ильич тшöтш. Уна гижöма сійö тулыс, и гожöм, и ар, и тöв йылысь.

Турсовъя вöр-ва серпасалігöн гижысь ловзьöдö став кытшалысь мирсö. Вöр-ва «палялö чöскыд унмысь», «восьтö сывс борд тувсов гажыд», «дзоридзьяс шондiлы дзоргöны синмас», «нюмъялö ывлаыс, сералö вак-вакöн», «енэж вывсянь шондi кöдзö, кисьтö зарни чиръяс». Тулыс – тайö медся чуймöдана кад; кад, кор вермöны збыльмыны став кöсйöмъяс, вермас лоны быдсикас дивö. Вöр-ваыс лоö мойдысьöн:

Шоныд тувсов войöй,
Мыйкö меным мойд!

Мойд… но, зарни чойöй,

Сьöлöмöс эн дойд!
Вына йöзлысь вылöм,

Веськыд тышлысь гор,

Джуджыд сьöлöм кылöм –

Мойд мем татшöмтор!
Тайö строчкаяс лыддьöм бöрын меным сэтшöм окота лои кывзыштны тайö дивöсö – важся кад йылысь тувсовъя мойдкыв. А öд вöр-ваын быд турун сi, быд пу кор да вож… аддзывлöны сы мында чуймöданаорсö, торйöн нин войнас, сэки, кор ми, йöз, пырдзык чöскыда узям…
Илля Вась серпасалö тулыс югыд рöмъясöн, тшöкыда вöдитчö сэтшöм мичкывъясöн, кыдзи веж, югыд, сöстöм, кельыдлöз. Ловзьöдны тувсовъя кад поэтлы отсалöны серпасаланногъяс – йöзкодялöм, орччöдöм, метафора, мичкыв. Тулыс гижысьлöн топыда йитчö медводдза радейтчöмкöд да матысмö лэбачлöн образ дорö («восьтö сыв борд тувсов гажыд»).

Аслыспöлöсöн лоö и гожöм. Тайö медся шуда кад став челядьлöн. Позьö пöттöдз купайтчыны юын, гожйöдчыны шонді улын, шойччыны да гажтöмавны школаысь…

Илля Васьлöн гожся серпасъясысь ми аддзам веж луд вылын ытшкысь войтырöс, ю дорын асъя шондіöн резöм зарни рöма бадьяс, Эжва дорын васö юысь öшкамöшкаöс, лысваöн киськалöм турун. Гожся пöра топыда йитчö мортлöн уджнас: «жыннянъяс ковгöны, брунгöны, брангöны», «ва вывтi пыжаяс шуньгöны-чилöны: пульскöдчö-польскöдчö, чужъясьö пелыс».
Гожöм серпасалігöн поэт сідзжö вöдитчö быдсикас художествоа серпасаланногъясöн, но медся тшöкыда паныдасьлö метафора. Эмöсь весиг дзонь кывбуръяс-метафораяс («Гожся асыв»). Зэв тшöкыда Илля Вась пыртö ас гижöдъясö и звукоподражательнöй кадакывъяс, кодъяс сетöдны кывбуръяслы торъя öд да ловлун:
Зильöдчö-зёльöдчö гожöмыс танi…

Шондiыс дон пöртйын дзулькйö, весь пуö,
Ывлаыс чöскыд ма шнипыртö-юö…
Торъя норлунöн öвтö Илля Васьлöн ар йылысь кывбуръясысь. Сьöлöм пытшкöдз йиджö арся вöр-валöн вежсьöмыс: «шуштöм, лэчыд тöв пуяс куштö», «жугыльöн, шуштöмöн бара сьöлöмö пöльыштiс арыс», «унмовсьö ывла выв, ланьтö», «жугыля видзöдö шондi». 

Арся кадколас серпасалiгöн гижысь вöдитчö пемыд рöдсеръясöн да сэтшöм жö мичкывъяснас: «сьöд вöр», «парма пемыд и скöр», «букыш коз пу», «жугыль сьöлöмöй»…
Илля Васьлы оз во сьöлöм вылö арыс. Тайö кадыс вайö сылы торъя норлун, шуштöмлун, но сэк жö сiйö пасйö и арлысь озырлунсö тшак да вотöс вылö. А нöшта и нимкодясьö налöн торъя арся мичлуннас:

Друг со… тыдовтчис, кöн вöлi коз

Пелысь вотöсöн сё мича ро –

Арся ывласö гажöсысь, мичмöдысь!

Войвыв пармалы кыпыдлун вичмöдысь!
Вöрлöн алöй гöрд мольяса сикöтш! –

Сувтiс ме водзö онялан би кодь…
Ар бöрын век локтö тöв. Поэтлöн кывбуръяса галереяын тайö кадлы сиöма уна гижöд. Тöвсö сійö серпасалö кöдзыдöн, турöбаöн, «кöч гöнысь кокниджык» лымъяöн, еджыдöн, дзирдалысьöн.

Еджыдик эшкынöн, пукöвöй вольпасьöн
Кынмöм му вевттьысис. Кыпыдмис ывла выв.
Видза жö тэд, сöстöм тöв!

…

Ывлаыс вежсьöма – сöдз дöра паськöма.

Ываыс вöччöма – калинкор дöрöма…
Ме чайта, еджыд рöмнас гижысь вöдитчö сы могысь, медым петкöдлыны Коми мунымлысь сöстöмлунсö, вöр-ва дорö вежавидзана сьöлöмкылöмъяс, а сідзжö вöр-ва да морт олöмлöн небöгын выль лист бок восьтöм.

Ми тшöкыда мöвпалам, быттьö тöв воöмкöд вöр-ваным унмовсьö чöскыд унмöн тулысöдз. Но тайö абу сідз, Илля Вась петкöдлö миянлы, мый збыль вылас лымйöн вевттьöм му вылын эм олöм, и мед сійö абу сэтшöм гора да яр, но век жö эм. И тайö нориник олöмсö колö кужны кывны, медым колана здукö отсавны вöр-васа олысьяслы.

Во гöгöрлысь быд кадколаст В.И.Лыткин серпасалö аслысног. Сійö висьталö миянлы, мый збыльвылас оз вермы лоны мортлöн сöмын öти радейтана кадыс – быд пöраын эм ас мичлун, шаньлун да коланлун.
Му вылын сы мнда шензьöданаыс! Колö сöмын лоны восьса синмаöн да восьса сьöлöмаöн, и сэки вöр-ваыс восьтас ассьыс гусяторъяс…

Пармаысь, пытшкöссьыс, морöссьыс. Сьöлöмсьыс,
Шлывгыны, визувтны сьыланкыв мöдöдчис…

Кыланныд, ёртъясöй, кылад,

Кыдзикöн сьöд вöр шöр сьылö?

